
Катнашалар:

Текә маңгай – үзен илнең хуҗасы дип саный. 

Сатмыш – Текә маңгайның ярдәмчесе, үзенең урыны өчен теләсә кемне сатып җибәрергә әзер, кулында һәрвакыт камчы булыр.
Шыксыз – Текә маңгайның ялкау улы, чын исеме – Бога. 

Туры мөгез – Текә маңгайга каршы тора алырлык шүрәле, аның яшьтәше. 
Тамчы – Туры мөгезнең кызы, Алыпның сөйгәне, бик матур, туры сүзле.

Алып – көчле, шүрәле егетләре арасында лидер, Тамчының сөйгәне.

Көмеш – Тамчының ахирәте.

Җилдәр – Тамчының ахирәте.
Агылый – шүрәле егете.

Тагылый – шүрәле егете.
Кәкре борын – үз сүзен кистереп әйтә ала торган карт шүрәле.
Убырлы карчык, соңыннан Урман әбисе.
Урман пәрие, кулында гел таяк булыр.
Су анасы

Ялчы – Текә маңгайның хезмәтчесе. 
Кереш сүз
Шүрәлеләр илендә булган хәл бу. Юк, юк, сүз Кырлай урманнарында яшәүче шүрәлеләр турында түгел. Без сөйләргә теләгәннәре бөтенләй башка шүрәлеләр – хәзерге заман шүрәлеләре. Зур гына бер илдә, элегрәк куе урманнар эчендә яшәгәннәр алар. Хәзер урманнары шәрәләнеп бетеп бара, ди. Шүрәлеләр иленең хуҗасы Текә маңгай үзен дөньяның кендеге кебек хис иткән: барлык шүрәлеләр берсүзсез аңа гына буйсынырга тиеш, дип уйлаган. Ил эчендә моның белән килешмәүчеләр дә булган. Һәм менә көннәрдән бер көнне... Хәер, бераз түзегез әле, барын да үзегез күрерсез.
1нче күренеш

Вакыйга безнең көннәрдә бара. Текә маңгайның затлы йортының бер чите генә күренеп тора. Үзе юкә төбенә куелган тәхет сыман нәрсәдә утыра. Ялчы җилпәзә белән хуҗасының баш өстен җилләтеп тора. Тегесе тәхетендә җәелеп йоклап киткән. Вакыт-вакыт уфылдап, төрле авазлар чыгарып ала.Төш күрә. Янына шүрәлеләр җыелган. Туры мөгез дә шунда, имеш.

Текә маңгай. Власть кем кулында икәнен аңладыгызмы инде?

Агылый. Аңладык, аңладык. Сайлауда син җиңдең.

Тагылый. Без сине котлап, бүләкләр китердек. Безне онытып бетермә инде, Текә маңгай.

Текә маңгай. Сүземнән чыкмыйча буйсынып яшәсәгез, мин сезгә мәрхәмәтле булырмын.

Агылый. Сиңа юкә балы китердем, мунчадан соң чәй эчәрсең. (Текәнең ялчысы әйберләрне алып куя.)
Тагылый. Мин ирлек көчен арттыра торган тәкәрлек күкәе китердем.

Текә маңгай. Син, Туры мөгез, ник берни дә әйтмисең? Ник каршыма тезләнмисең?

Туры мөгез (тезләнеп). Баш өсте, хуҗам, син җиңдең. Мин моннан соң сиңа каршы килмәм. Шүрәлеләр илендә синең сүзең өстен булыр. Ни теләсәң, шуны эшләрсең. 
Текә маңгай. Сине буйсындыру миңа җиңел булмады. Хәзер син минем сүздән чыкмассың. Бүген мин бәйрәм итәм. Син кал, җиңүченең ничек яшәргә тиешлеген күреп кит. (Тыштан кычкырынган тавышлар ишетелә. Текә маңгай кинәт уянып китә, куркынып сикереп тора.)
Текә маңгай. Каһәр суккан, төш кенә күреп ятам икән бит. Нәрсә бар, кем шаулый анда?

Ялчы. Хуҗам, Сатмыш кемгәдер кычкыра.

Сатмыш (камчысын селкеп килеп керә). Хуҗам, кичер, татлы йокыңнан бүлдем.

Текә маңгай. Тиле, җүнле шүрәле аяк очына гына басып йөри ул. Шундый ләззәтле төшемне бүлдердең. Настаяший урман сарыгы син, Сатмыш. 
Сатмыш. Соң, ни бит...

Текә маңгай. Сайлауда җиңеп чыгып, котлаулар кабул итеп ята идем. Дошманым Туры мөгез алдыма килеп тезләнгән генә иде – син кычкырдың. Нәрсә, урман янамы әллә?
Сатмыш. Янарлык урман калмады инде, хуҗам. Янасы – янып, сатыласы сатылып бетте.
Текә маңгай. Урман бетәмени, аңгыра, үсә тора бит ул. (Бераз тынычланып.) Ник кычкыра идең?
Сатмыш. Чишмә буе шүрәлеләренең кызлары аланда җиләк җыеп йөриләр. Җитмәсә, авыз тутырып җырлыйлар, көлешәләр. Синең тынычлыгыңны бозмасыннар, дип, куып алып кайттым менә.
Текә маңгай. Бүтән җирдә җиләклек беткәнме әллә?

Сатмыш. Беткәнме, дип... Бетте инде. Бетердек бит. Соңгысын Бушбугаз шүрәлегә саттык, оныттыңмыни?

Текә маңгай. Бәй, шуннан җыйсыннар.

Сатмыш. Бушбугаз ул җирләргә сакчылар куеп бетерде, зур кәтидж салды. Кош та очып керерлек түгел. 
Текә маңгай. Ярар, күп күрмә. Кул кулны юа, ди. Бушбугаз безгә сайлау вакытында кирәк була әле. (Исенә төшереп.) Теге кызлар ни дип җырлыйлар иде?
Сатмыш. Үзләре җырлап күрсәтсеннәр. Кертимме?

Текә маңгай. Керт.

Сатмыш (усал кычкырынып). Әйдәгез, әйдә, ник терәлеп каттыгыз? Бая бик кыю идегез бит. (Камчысы белән селтәнеп.) Тезләнегез хуҗагыз каршында. (Кызларның икесе тезләнә, Тамчы басып кала.)
Сатмыш. Тезлән, ник тезләнмисең? Камчы белән сыдырам бит.

Тамчы (башын горур тотып). Мин атам-анам каршында гына тезләнә алам. Урманны сатып көн итүчеләр каршында мәңге тезләнмәячәкмен. Кызлар, торыгыз, иелгән башны кылыч кисми, дип яшәүчеләр токымыннан түгел сез. (Шүрәле кызлары торып басалар.)
Сатмыш. Аһ, син, елан, тел озайтасыңмы әле? Ал кирәгеңне! (Кизәнә, тик Текә маңгай аның кулын тотып кала.)
Текә маңгай (шүрәле кызының чибәрлегеннән әсәрләнеп, бераз куштан тавыш белән). Шушы чибәр кызлар җырладымы? Ягез әле, миңа да җырлап күрсәтегез. Шүрәле кызлары җырлавын ишетмәгәнгә биш былтыр. 

Тамчы. Кызлар, җырлап күрсәтик, тыңласын рәхәтләнеп. (Кызлар җырлыйлар.)
Каен, имән, юкә, нарат

Бетеп бара урманда.

Үсә алмас чыршылар да

Текә хуҗа булганда.

Текә маңгай ялчылары

Аның юлын кискәнгә,

Урманыбыз уртасында 

Челтерәми чишмә дә.
Текә маңгай (канәгатьсез тавыш белән). Җитәр. Бүтән җыр беткәнмени Шүрәле илендә?

Тамчы. Тормышың нинди, җырың шундый инде.
Текә маңгай. Син кем кызы соң, чибәркәй? 

Тамчы (курыкмыйча, текәлеп карый). Мин Чишмә аланы ягыннан, Туры мөгез кызы – Тамчы.

Текә маңгай (аның соңгы сүзен ишеткәч сискәнеп китә). Нишләп сине моңарчы күргәнем булмады?

Тамчы. Сине тирә-яктагыларның ничек яшәве кызыксындырмый. Бар кайгың тәхетеңне саклап калу да, урманны сатып бетереп, читкә качу.
Текә маңгай. Аһ, син, атаңнан да усалрак телле түгелме соң? Тик шуны бел, кызый: мин – шүрәлеләр иленең хуҗасы, мине җиңәрлек шүрәле дөньяга тумаган әле.

Тамчы. Җиңәрләр... Җиңәрбез. 

Текә маңгай (ачулана башлап). Сезгә җиләкне бу яктан җыярга кем кушты?

Көмеш. Кайдан җыйыйк соң? Тирә-якта урман сатылып та киселеп бетте, киселмәгәне янып бетеп бара.
Сатмыш. Тик тор, кызый, синнән сорамыйлар.

Җилдәр. Урман беткәч, чишмәләр дә, җиләклекләр дә корып бетте. (Сүзен әйткәч, Тамчы артына яшеренә.)
Текә маңгай. Вәт, акыллыбашлар. Тумас борын ил агасына тел озайтып торуларын кара. Көт син шүрәлеләрдән яхшылык.
Сатмыш. Нишләтим мин боларны? 

Текә маңгай. Аталарына илтеп тапшыр, күп итеп штраф сал. Бу нәселне каты кул белән генә җиңеп була.

Тамчы. Үз җиребездә яшибез. Безне кимсетергә хакыгыз юк. Бар шүрәлеләр дә тигез хокуклы.

Сатмыш (камчысын селти). Тигез хокукны күрсәтәм әле мин сезгә. Чыгыгыз, сыртыгызга салганчы. (Чыгалар.)

Текә маңгай. Уф, тәмам үзәккә үтте бу Чишмә ягы шүрәлеләре. Сайлауда җиңеп кенә чыгыйм әле менә, күрсәтермен мин сезгә. (Ялчыны чакыра.) Ялчы, чәй әзерлә миңа. Эссе. Әле ярый юкә күләгәсе бар. (Чәй эчә.)
2 нче күренеш

 Хәлдән тайган Сатмыш керә.
Сатмыш. Хуҗам, шүрәле кызлары качты. 

Текә маңгай. Ничек качтылар? Ник качырдың? 

Сатмыш. Күл буйлап барганда, Җилдәр исемлесе, егылып, аягын авырттырды. Аны карарга дип иелүем булды, берсе аркага күсәк белән орды. 

Текә маңгай. Ха-ха-ха.

Сатмыш. Күзләрем чәчрәп чыга дип торам. Исемә килеп, аякка басканда, тегеләрдән җилләр искән иде. Юри кыланган булганнар икән.

 Текә маңгай. И-и, урман сарыгы булсаң да булырсың икән.

 Сатмыш. Сөйләп бетермәдем әле. (Тирен сөртеп.) Турыга чыгыйм дип, ике адым атлавым булды, тирән чокырга тәгәрәдем. 

Текә маңгай (тагын да катырак көлеп). Ха-ха, күз алдына китерәм. Нинди чокыр соң ул?

Сатмыш. Хәтерлисеңдер, ул чокырны узган ел, теләсә кем турыга йөрмәсен, дип казыткан идек. Үзебез казыган чокырга төштем. Ярый әле баш исән калды, аяк-кул сынмады. 

Текә маңгай. Соң, шул кызларның хәйләсен дә чамаламагач, ничек шүрәле булып, мөгез күтәреп йөрмәк кирәк, ә?

Сатмыш. Мөгез дигәннән, менә, аның да очы сынды. (Кулы белән сыйпаштыра.) Хуҗам, мин аларның артларыннан барып куып җитәм, тик иптәшкә ялчыны гына җибәр.

Текә маңгай. Җитәр, җүләр сатма, кулдан ычкынган кошны тоту юк. Аннан соң шуны онытма: тиздән сайлаулар җитә. Сайлау алдыннан ул як шүрәлеләрен котыртмавың яхшырак. 

Сатмыш. Әйе шул. Чишмә ягы шүрәлеләре элек-электән баш бирә торган булмадылар. Бәй, хуҗам, онытып торам: без үзебез дә шул якныкы бит әле. 

Текә маңгай. Анда минем кадеремне белмәделәр. 

Сатмыш. Беләм. Туры мөгез белән килешә алмадыгыз сез. Ул гел сиңа каршы төшә торган иде. 

Текә маңгай. Шулай булса да, ил башлыгы ул түгел, ә мин. 

Сатмыш. Хәтерлим: урманның байтак өлешен саттык без ул чакта. Ул елны киселгән урманның иге-чиге булмады. Аның каравы өстә утыручылар синең “тырышлыгыңны” күреп алдылар, син сайлауда җиңдең. Тик Чишмә ягы шүрәлеләре белән арабыз бозылды. Алар безне каһәрләде моның өчен. 

Текә маңгай. Ярый-ярый, акыллы булып кыланма. Онытма: бар эшемне дә синең кулың белән эшләдем мин. Синең белән мин бер җепкә бәйләнгән.

Сатмыш. Ачуланма, минем болай гына, сүз уңаеннан гына искә төшерүем, хуҗам. 

Текә маңгай. Ярар. Без болай эшлик. Син Туры мөгез шүрәлеләре янына барып, аларның кылларын чиертеп кара. Нәрсә уйлыйлар, нишләргә җыеналар икән? Югыйсә ул яктагылар бөтенләй кулдан ычкынып баралар. 

Сатмыш. Барысына да Туры мөгез гаепле. Гомер буе гаделлек эзләде. Урманны жәлләп, үзенә бер йорт та салып керә алмады. Бабасының иске йортында яшәп ята ахмак.

Текә маңгай. Аның каравы, яклаучылары да күп. Туры булганы өчен яраталар үзен. 

Сатмыш. Убырлы белән Пәри дә аның ягына күчкәннәр икән, дип ишеттем әле мин.

Текә маңгай. Ул карт тәреләрне бөгәрбез анысы. Җиңеп кенә чыгыйм әле. Бөтен эчәр суларын, хәтта сазлыкларын киптерәм мин аларның. 

Сатмыш (ялагайланып). Җыен баш бирмәс йолкыш безнең урманда яши. Күрсәтәм әле мин ул бетле хәерчеләргә.
Текә маңгай. Ул якларга баргач, үзең бик күренеп тә йөрмә, шик төшермә. Акчага хирыслары булмый калмас, эшеңне шулар аркылы эшлә. Ялагайлардан файда күбрәк.
Сатмыш. Ышанырлар микән? Теге юлы да сайлау алдыннан матур-матур вәгъдәләр биргән идек тә...

Текә маңгай. Онытты инде алар ул вәгъдәләрне. Бу юлы башка нәрсә вәгъдә ит. Хәйләлә, кирәк булса, күзләренә карап алдаш, тик син аларны безнең союзниклар итмичә кайтма. 
Сатмыш. Сайлау үтеп, син җиңсәң, шул алдаганнарның беразын булса да эшләрсең бит инде?

Текә маңгай. Син башың белән катырак егылгансың, ахры. Кемнең үз вәгъдәсен үтәгәне бар әле? 

Сатмыш (еламсырап). Икенче көнне үк мине сугып үтерәчәкләр бит шүрәлеләр.

Текә маңгай. Үлсәң – котылырсың. Я, ярый, үзең белән минем Шыксызны да алырсың. (Ялчыны чакыра.) Шыксызны күрдеңме бүген?

Ялчы. Күрдем, печәнлектә йоклап ята.

Текә маңгай. Көн уртасы үтеп бара түгелме соң, нинди йокы бу вакытта? Бар, уят, тиз килсен. (Ялчы китә.)
Сатмыш. Аның ияреп йөрүеннән миңа ни файда? Кеше белән җүнләп сөйләшә дә белми ул. 

Текә маңгай. Үзең сөйләшерсең, ул карап торыр.

Сатмыш. Җитмәсә ата ялкау, берәр җирдә йоклап калып, бөтен эшне бутап бетермәсме соң?

Текә маңгай. Нишләтим мин аны шулай булып тугач? Аны тәрбияләргә минем вакытым юк, ә эшкә өйрәтергә кирәк.

Сатмыш. Нинди эш? Аркылы ятканны турылап та куймый ул.

Текә маңгай. Ярар, телеңә салынма. Аның җир казыйсы, урман кисәсе юк. Шүрәлеләр өстеннән идарә итәргә өйрәнсә, шул җитә. Минем тәхетнең варисы ул. Властька килгәч, үзенә синең кебек шәп ярдәмче табар да типтереп яшәр әле. Эше шул аның. Бар, юлга әзерлән.
Сатмыш. Ярый, алайса. (Чыга. Исни-исни Шыксыз керә.)
Шыксыз (канәгатьсез тавыш белән). Әти, ник тынычлык бирмисең миңа, ә? Бер рәхәтләнеп ял итеп булырмы икән?

Текә маңгай. Бу вакытта җүнле шүрәлеләр эшләп арыды инде. Чистый эт ялкавына әйләндең. Кемгә охшап шулай син, ә?

Шыксыз. Ник, мин синең улың түгелмени? (Шопырдатып чәй эчә.)
Текә маңгай. Үзем дә шикләнә башладым инде. Әнә, Бушбугаз малае нишләде. Үзәк урманның иң яхшы җирендә сарай салдырып куйды. Син аягүрә йоклап йөрисең.
Шыксыз. Без дә кимен куймыйбыз. Нарат урманында сауналы-бассейнлысы бар. Каен урманында аучылык сарае кукраеп утыра. Өч урман шүрәлеләре яшәрлек. Монысын өч катлы итеп төзеттек. Кереп тә карамыйсың, гел шушы юкә күләгәсендә ятасың. 
Текә маңгай. Син нәрсә? Өстеңә ишелеп торган байлыкка риза түгелме әллә? Аларга күпме көч түгелгәнен беләсеңме? Иң олы башлыкны айлар буе сыйлап яту гына да бер урман бәясенә төште. Җитмәсә, иң чибәр шүрәле кызларын гына китер аңа. Күңел ача, имеш. 
Шыксыз. Аңа ялагайлану ниемә хаҗәт иде?

Текә маңгай. Түрәләрне гел майлап торырга кирәк шул. Алар баш игәнне, бүләк биргәнне ярата.  Аңа ярарга тырышып, күпме чаптым. Үземне карарга да вакытым булмады, хәтта мөгеземне йон басып китте. Көчкә рәтләнеп киләм.
Шыксыз. Майлый торгач, урмансыз да калдык әнә. Сатылмаган бер җир дә юк. Элек урманда адашып йөрүен сөйли иде бабай. Хәзер кече йомышны үтәргә агач табып булмый. 
Текә маңгай. Курыкма. Сайлауда җиңеп чыгарга гына кирәк. Мин чит ил урманында үзебез өчен зур сарай салдыра башлаячакмын. Монда яшәрлек рәт бетсә, шунда күчеп китәрбез.
Шыксыз. Минем чит ил урманына китәсем килми. 

Текә маңгай. Киләчәгең турында бүген уйларга кирәк. Әнә ерак урман шүрәлесе малаеның чит ил урманнарында да әллә ничә вилласы бар. Шүрәлеләр илендә бер-бер хәл булса, китә дә бара. Мин үлсәм, ыштансыз каласың син.   

Шыксыз. Кайчан үләсең әле син?! 
Текә маңгай. Яшел алан башлыгының да мөгезен сындырып аттылар. Взятка алып ятканда каптырганнар үзен. (Читкә карап кеткелди.) Юлыма аркылы төшеп интектерә иде, шәп булды әле.
Шыксыз. Син бу урманның патшасы, власть синең кулда. Безгә ничу куркып торырга. 
Текә маңгай. Властьны саклап калырга кирәк әле иң элек.

Шыксыз. Сиңа кем аркылы төшә ала соң, ник куркырга?

Текә маңгай. Чишмәлеләр дулый башлаган анда? Минем дошманым Туры мөгез ул урманда яңа тормыш төзергә җыена икән.

Шыксыз. Бәй, яңа тормыш начар булмыйдыр ул. Без дә аларча яшәр идек. Кызык итеп.
Текә маңгай. Аңгыра. Гади шүрәлеләр үзләре теләгәнчә яши башласа, безгә көн калмаячагын да аңламыйсың. Алар бездән куркып торырга тиешләр. 
Шыксыз. Болай да урман сарыклары дип көләсең бит син алардан. Нишли ала ул Туры мөгез? 
Текә маңгай. Туры мөгездән барын да көтәргә була. Мин аның планнарын белергә тиеш. Көндәшеңнең бар эшен күреп торсаң гына, аңа каршы көрәшеп була. 
Шыксыз. Бик хәтәрмени соң ул?

Текә маңгай. Ул бернәрсәдән дә курыкмый. Сатмыш белән икегезне командировкага җибәрәм. Карарсыз, тикшерерсез, нишләргә җыенуларын аңларга тырышырсыз. 

Шыксыз. Атам, Сатмышка тагып җибәрмә мине, син әйткәнне үзем дә эшли алам мин. 

Текә маңгай. Син яшь әле. Сатмыш хәйләкәр. Ул сиңа нишләргә кирәген өйрәтер, аны тыңла. Барыгыз, юлга җыеныгыз. 

Шыксыз. Ярый, әти. Бар да син дигәнчә булыр. (Чыгалар.)

Убырлы карчык өе. Диварларда үләннәр, каен һәм башка агачлардан сындырып җыелган себерке бәйләмнәре. Агач телефон тора. Әбинең өс-башы җыйнак, үләннәр бәйләп утыра. “Өй артында шомыртым бар” җырын җырлый. 
Өй артында шомыртым бар,

Яннарында чияләр шул,

Яннарында чияләр,

Шул шомырт белән чияләр,

Сагынасыңмы, дияләр. 
Бераздан телефон чылтырый, әби сөйләшә.
Убырлы карчык. Әйе, тыңлыйм. Телефонда кем, дисеңме? Сиңа кем кирәк соң? Үзем инде үзем, миннән башка монда тагын нинди карчык булсын? Нишлисең, дисеңме? Җәй уртасында эш бетәмени? Ә, юк, юк, комачауламыйсың. Киләм, дисәң, кил. (Трубкасын куя. Үз-үзенә сөйләнә.) Картайды Урман пәрие, чистый картайды. Колагы да җүнләп ишетми. (Көзгедән үзен карый.) Мин әле кызлар кебек. Тьфү-тьфү, күз тимәсен. Ярый, самовар куя торыйм, Пәри килеп тә җитәр. (Чыга. Ул күздән югалуга, Тамчы, Көмеш, Җилдәр йөгереп керәләр. Кулларында буш тырыслар.)
Көмеш. Убырлы әбинең өе шушы инде, үзе кайда икән?

Җилдәр. Кызлар, мин бераз шикләнәм, сез бер дә курыкмыйсызмыни?

Көмеш. Курыкма, Җилдәр. Әбигә хәзер Убырлы карчык дип тә әйтмиләр.

Тамчы. Көмеш дөрес әйтә, Җилдәр. Әбидән шүрәлеләр генә түгел, кешеләр дә курыкмый хәзер. Ул нык үзгәрде. 
Көмеш. Текә маңгай азына башлагач, ул бөтенләй безнең якка күчте. 

Тамчы. Әйе шул, гомер иткән урманына кылынган гаделсезлекләргә түзеп тора алмады Убырлы әби.
Җилдәр. Элек ул җиләк җыярга килүчеләрне гел адаштыра торган булган икән, дөресме?

Тамчы. Дөрес, ләкин хәзер ул җиләкле аланнарга үзе илтеп куя.

Көмеш (пышылдабрак). Аңа карап урмандагы Пәри дә үзгәрде: берәүгә дә яманлык кылмый хәзер. 
Тамчы. Элегрәк урманга кергән сыерларны да сазлыкка илтеп батыра иде Пәри бабай. Хәзер сыер-сарыкны көтүчесе янына үзе үк куып чыгара.

Җилдәр. Кызык, дөньясы да үзгәрде, убырлы һәм пәриләр дә элеккечә түгел икән. 

Көмеш. Туктагыз, әби кем беләндер кереп килә. (Убырлы белән Пәри керәләр.)
Убырлы карчык (кызларга исе китеп карап тора). И-и, күр әле, Пәри, шүрәле кызлары кунакка килгән түгелме соң?
Пәри. Күрмәгән кая, гомердә булмаган хәл. Синнән дә курыкмый башлаганнар икән бит, кортка. Үз аяклары белән килеп керәләр диген, ә.
Убырлы. Ник курыксыннар алар? Мин элек тә җүнле затларга тими идем. Бу кызлар минем күз алдында үсеп җиттеләр. Бик тәүфыйкълы балалар.

Тамчы. Рәхмәт, әби.

Пәри (кеткелдәп көлә). Нинди әби булсын ул сиңа, Убырлы карчык, диген.
Тамчы. Дөрес түгел, Пәри бабай.

Пәри (канәгатьлек кичереп кеткелди). Бабай, диген, ә? Кара, кара, йөрәккә ничек сары май булып ята бу сүз. Рәхәт булып китте бит әле. Һе, бабай, диген. 
Убырлы. Кызларым, бу якка ничек килеп чыктыгыз. (Тырысларына карап.) Әллә җиләккә килдегезме?

Көмеш. Әйе, тик безне Текә маңгайның ялчысы Сатмыш тотып, хуҗасы кулына тапшырды. Ә ул безнең әтиләребезгә зур штраф салырга кушты.

Пәри. Кайчак куштан ялчылар хуҗадан да усалрак кыланалар шул. 

Тамчы. Без көч-хәл белән Сатмыш кулыннан качып котылдык та сиңа килдек, әби.

Пәри. И-и, рәхмәт яугырлары, качып котылдык дисезме? 
Көмеш. Тамчы аның сыртына салды да Сатмыш егылып калды.

Пәри. Кит аннан, булмаганны.

Убырлы. Булган инде менә, булдырганнар. Күптән шул кирәк иде аңа.
Җилдәр. Әби, син безгә җиләклекне күрсәтерсеңме, өйгә буш кул белән кайтасы килми бит.

Убырлы. Бүген генә күлнең теге ягында шәп җиләклек күрдем, шунда илтәм мин сезне.

Җилдәр. Су анасы яши торган күлне әйтәсеңме, әби?

Убырлы (көрсенеп). Һай, балакаем. Сез ишетмәдегезмени әле. Текә маңгай бу як урманны кистергәч, күл дә саега башлады, сазлык барлыкка килде. Безнең Су анасы зерә дә чиста, затлы нәселдән иде шул. Мондый бака сазлыгында яши алмыйм, диде дә ерак күлгә күчеп китте. Менә шундый хәлләр, балакайларым.
Пәри. Барыбызга да көн бетә монда. 

Тамчы. Шүрәлеләр дә шундый хәлдә. Нишләргә уйлыйсыз инде хәзер?

Пәри. Менә шул турыда киңәшергә иде исәп. Әбиегезгә килүем дә шуңа иде.

Убырлы. Моңсуланып утырма әле, картлач. Җан биргәнгә җүн биргән. Җаен табарбыз әле. Әйдә, кызларга җиләклекне күрсәтеп килик. (Бар да чыгалар.)

Убырлы өе. Пәри белән керәләр.

Пәри. Шүрәле кызларына юл күрсәтеп йөр, имеш. Ай-һай, үзгәрде соң заманалар.

Убырлы. Син нидән канәгать түгел соң әле, картлач? Җиләк кебек кызларга без дә ярдәм итмәгәч, кем ярдәм итсен аларга?
Пәри. Үзгәрүең җитте Убырлы.

Убырлы. Әйтмәле шулай дип. Урман әбисе, диген.
Пәри. Урман әбисе булсаң булырсың, тик әйт әле: ник бар нәрсәнең асты өскә килде? Кая китте дөньяны тетрәтеп яшәгән вакытларыбыз?

Убырлы. Һаман да аңламадыңмыни әле? Бетүгә таба барабыз бит. Ни синең, ни минем нәселем калмады урманда. Бар да Зур урманга китеп бардылар. (Уфтанып.) Монда яшәрлек түгел шул. Текә маңгай азганнан-аза бара. 
Пәри. Икәү киңәшеп, берәр җүнле нәрсә уйлап табыйк. Син башлы бит, нишләмәкче буласың? 
Убырлы. Уйлыйм әле менә.

Пәри. Монда яшәп булмас төсле. Әллә без дә китикме, дим?
Убырлы. Кая китәргә кушасың? Монда тудык, монда үз куышыбызны кордык, балалар үстердек. Монда изге җиребез. Мин беркая да китмим!
Пәри. Аптыраганнан әйтүем инде. Минем дә китәсем килми. (Кискен карарга килеп.) Китмим дә, вәссәлам! Үз илемне ташлап китәргә җүләрме әллә мин? 
Убырлы. Менә-менә, күптән шулай кирәк иде, югыйсә саз боламыгына әйләнеп бара идең бит.
Пәри. Әйтсәң әйтәсең инде син. Саз боламыгы, диген, ә. Усал син, урман әбисе. Алайса нишлибез?
Убырлы. Чишмә ягы шүрәлеләре белән берләшергә кирәк. Җитәр, аеры-чөере яшәсәк, бөтенләй бетәчәкбез. Урман – безнең туган җиребез. Урманны саклап калмасак, җен-пәри балалары безне гафу итмәс.
Пәри. Дөрес, шүрәлеләрдә әле көч җитәрлек. Без дә төшеп калганнардан түгел. Без бердәм тотынсакмы, бернинди Текә маңгайлар да каршы тора алмаслар. 
Убырлы. Текә маңгай үзе утырган ботакка үзе балта чапты. Күпчелек аның кем икәнен аңлады инде.

Пәри. Тик менә Су анасы да безнең янда булса, шәп булыр иде. 

Убырлы. Су анасын кире чакыртып алу кыен түгел. Безнең изге ниятне белсә, ул үзе дә кайтып җитәчәк.
Пәри. Әйе шул. Тешләгән урыннан өзә торган иде.

Убырлы. Киткәндә бик авырлык белән кузгалды ул. И, елады да инде бичара, урман-суларны корытучыларны каргый-каргый елады. 

Пәри. Урманыбыз яшәсә, киткәннәр бар да кире кайтыр шәт. (Тыштан тавышлар ишетелә. Сатмыш белән Шыксыз керәләр.)

Сатмыш (аптырап калган Убырлы белән Пәригә карап). Нәрсә терәлеп каттыгыз? Шүрәле күргәнегез юкмы әллә?

Пәри (алга чыгып). Син нәрсә, агач тел, олы кеше белән исәнләшергә кирәклекне дә оныттыңмы әллә? 

Убырлы. Сатмыш бала чактан ук тәрбиясез булды ул, ә менә бусының да теле юкмы әллә?

Шыксыз. Ник булмасын? Тел күрәсегез килсә, менә, карагыз. (Телен чыгарып күрсәтә.)

Убырлы. Бусының кемлеген әйтмәсәләр дә беләм. Текә маңгайның тәрбиясез һәм дә ялкау улы бу.

Шыксыз. Но-но! Авызыгызны үлчәбрәк ачыгыз. Югыйсә...
Убырлы. Нишләтерсең, ә? (Почмактагы табагачын алып, тегенең өстенә килә.) Кая әле, мин синең арт шәрифеңә берне тамызыйм, ата-анаңнан алмаган тәрбияне бирим. Йөз яшьлек әбиеңә тел озайтып торасың, җүнсез. (Шыксызга тамыза, тегесе Сатмыш артына кача.)

Сатмыш. Нәрсә, кортка, кем улына кул күтәргәнеңне беләсеңме син?

Шыксыз (куркып кына Сатмыш артыннан башын чыгарып). Э-э. 
Убырлы (әби тегеңә селтәнә). Синең атаңнан куркырлык чакларыбыз узган безнең. Югал күз алдымнан. Югыйсә агач бүкәнгә әйләндерермен үзеңне, минем бер әфсен-төфсенем җитә. (Шыксыз чыгып чаба.)
Пәри (тәгәри-тәгәри көлә). Уф, үтерәсең көлдереп. Кара ничек чыгып тайды, ә?

Сатмыш. Артыгын узынасыз, атасына ялварыр көннәрегез алда әле.

Убырлы. Кем кемгә ялварыр әле, вакыт күрсәтер. Иртәдән бирле сул кашым тартты, сез җүнсезләрне күрергә булган икән. Әйт, ник килдегез? Ни кирәк бездән?

Сатмыш. Шүрәле кызлары кая китте?
Пәри. Алар кайда йөрмәс, урман бит бу. Кайда йөрсәләр дә, үз җирләре.

Сатмыш. Беләсез, димәк. Әйткәннәр иде аны, Пәри белән Убырлы шүрәлеләр җырын җырлый, дип. Дөрес икән. 

Пәри. Убырлы, дип әйтмә. Урман әбисе алдында ыштансыз малай кебек кенә әле син, гафу үтен. Югыйсә юлыңда очраган сазлыктан чыга алмавың бар.
Сатмыш (чигәсен бораулап күрсәтә). Әллә ычкынганнар инде болар картайган көннәрендә. (Пәригә.) Яклап маташкан буласың, нәрсә, джентльмен булдыңмы әллә? Без көчсезләр алдында гафу үтенмибез. Башыбыз иелми.
Пәри (кинәт кулындагы таягын өскә күтәрә, Сатмыш бөгелеп кала). Иелдеме башың? Синең сатлык башың Текә маңгайга ялагайланудан башка ниемә ярый соң?

Убырлы. Җитәр, Пәри. Астына шыр җибәрде Сатмыш. Безне куркытып үзенә буйсындырмакчы иде, ил картлары булуыбызны оныткандыр, ахры.
Сатмыш (кире үз кыяфәтенә кайтып). Сезгә закон табармын мин. Онытмагыз, тиздән сайлаулар була, Текә маңгайны яклап чыгыгыз. Каршы төшсәгез... үзегезгә үпкәләгез. (Чыга.)

Убырлы. Тот, капчыгыңны.

Пәри. Болай булгач, безнең уйлаганнарыбыз дөрес булып чыга бит, Урман әбисе. Чишмә ягы шүрәлеләренә ярдәм итәргә кирәк.

Убырлы. Мин бу турыда шүрәле кызларына сиздереп куйган идем инде. 
5 нче күренеш
Сатмыш белән Шыксыз Чишмә буе шүрәлеләре җирендә. Чишмә челтерәп ага, үзе күренми.
Шыксыз. Уф, хәлем бетте. Аякларым авырта. Җитте, бер адым да атламыйм.

Сатмыш. Шыңшыма, килеп җиттек, утыр, бераз хәл алыйк. (Кырын сузылып яталар.)
Шыксыз. Чишмә челтери түгелме соң?

Сатмыш. Монда адым саен чишмә. Бусы иң зурысы. Тау астыннан агып чыга. Элегрәк яшь шүрәлеләр шушында күңел ачалар иде. 

Шыксыз. Син боларны кайдан беләсең?

Сатмыш. Синең атаңның да, минем дә туган җир бу.
Шыксыз. Бә-ә-әй, нишләп шушындый җирдән киттегез? Бу рәхәтләнеп ял итү урыны бит.
Сатмыш. Сиңа ял булсын да, йокы булсын. Без яшьрәк чакта йокы симертмәдек. Урманның һәр почмагына күз-колак булыгыз, дип, безне иртүк йокыдан уятып чыгарып җибәрәләр иде.
Шыксыз. Минем атам ниндирәк иде яшь чакта?

Сатмыш. Синең атаң үзен өстен куярга ярата иде, гел башкалардан көнләште. Беренче булырга теләде.

Шыксыз. Миңа охшаган икән.

Сатмыш. Сиңа? Кит әле моннан. Эч пошырып утырма. 

Шыксыз. Ник алай дисең? Минем кайсы ягым начар?

Сатмыш. Умырткасыз бит син, җил кайдан иссә, шул якка борылырга гына торасың, аннан соң аңгырарак та әле.

Шыксыз. Син гел миннән көләсең. Мин кем икәнемне күрсәтермен әле бер. 

Сатмыш. Атаң кебек кирелегең бар анысы.

Шыксыз. Дөресен әйт, атамны яраталар идеме? 
Сатмыш. Юк. Шүрәлеләр көчле һәм үткен сүзле Туры мөгезне үз иттеләр. Атаң шуңа үртәлә иде. Үзара тыныша алмадылар. 
Шыксыз. Сәбәбе нидә?

Сатмыш. Атаң урманнарны сатып баю ягында булды, ә Туры мөгез, киресенчә, бер агачны да әрәм-шәрәм иттермәде. Аннан яшереп бер эш тә эшләп булмый иде. 
Шыксыз. Туры мөгезне җиңү кыен идемени?

Сатмыш. Кыен гынамы соң? Ул гаделлеге белән өстен булды. Синең атаң аңа иярмәде. Атаңа власть, дәрәҗә кирәк иде.
Шыксыз. Син нигә атам ягында булдың?

Сатмыш. Миңа ул көчле булып тоелды. Үзенең ярдәмчесе итәргә вәгъдә бирде. Шулай булды да менә.
Шыксыз. Исемең үк әйтеп тора: Сатмыш – сатлык. Атамның ялчысы.
Сатмыш. Авызыңны үлчәп ач. Текә маңгайга сатылу хурлык түгел. Ул миңа бәләкәй генә булса да власть бирде.
Шыксыз. Алай икән.
Сатмыш. Әтәчләре калай икән. (Торып баса.) Син шунда гына утыр, килгән-киткәнне күзәт. Үзең күренмә. Мин бу тирәдән әйләнеп киләм. (Чыга.)
Шыксыз. Ярар, йоклап алырга вакыт, менә бу куак төбендә җайлы урын да бар икән. (Кереп ята.)

6 нчы күренеш

Кошлар сайрый, чишмә челтери. Ара-тирә Шыксызның гырлавы ишетелә. Бераздан җиләктән кайтучы шүрәле кызлары керә. Көлешеп-сөенешеп туя алмыйлар. 
Тамчы. Кызлар, рәхәт тә соң безнең якларда. 
Җилдәр. Көне нинди бит әле, күпме җиләк җыйдык, җитмәсә.

Көмеш. Әйдәгез, чишмә суы эчеп, сусынны басыйк әле. 

(Җиңел музыка.”Су анасы” балетыннан увертюра. Кызлар юыну, су эчү, су сибешеп уйнау кебек бию хәрәкәтләре ясыйлар. Яшьлек, җитезлек чагыла. Биеп туйгач, түгәрәкләнеп утыралар. Көлешә-көлешә сөйләшәләр.)

Җилдәр (Тамчының тырысына карап). Әнекәем, Тамчы, җиләкләрең нинди эре. Бер тирәдән җыйдык югыйсә.

Тамчы. Күрше тавыгы күркә булып күренә, ди.

Көмеш. Җилдәр, гомергә көнче булдың.

Җилдәр. Аһ, шулаймы? Алайса тырысларны алмаштырабыз, ризамы шуңа?
Көмеш. Мә, ал минем җиләкне. Мин җиләк белән җиләк арасында аерма күрмим.
Тамчы. Мә, минекен дә ал, күңелең булсын.

Җилдәр (ике тырысны ике кулына тотып, “Талы, талы” көенә бии-бии җырлый, бер куплет җырлагач, Тамчы белән Көмеш аңа кушылалар).

Урманнарда үлән сирәк, 

Болыннарда җир җиләк.

Эчем тулы утлар яна, 

Ник җилкенә бу йөрәк.
Талы, талы, 
Талы бөгелеп тора;

Тагын бер күрәсе килеп

Үзәк өзелеп тора.

(Җилдәр җырлаганда Шыксыз уяна, шаккатып, аны күзәтә.)

Былбыл булсам бакчаларда

Бер тирәк сайлар идем.

Шул тирәктә сине мактап

Иртә-кич сайрар идем.

Талы, талы,

Талы бөгелеп тора;

Синең өчен ярларыңның
 Үзәге өзелеп тора.

Җилдәр. Их, кызлар, кош булып очар идем дә күкләрне кочар идем.

Көмеш. Тамчы, безнең Җилдәргә ни булган? 

Җилдәр. Белмим, кызлар, үзем дә аңламыйм. Күңелем каядыр ашкына, гел җырлыйсым гына килеп тора. (Җырны дәвам итә.)
Болын эчләренә кереп,
Җиләк ашыйсы иде.

Син җиләге, мин чәчәге 

Булып яшисе иде.

Җилдәр. Кызлар, мәгез, тырысларыгызны алыгыз. Күңелләрегез юмарт икәнен белә идем, шулай да сынап карыйсы иттем. 
Тамчы. Җилдәр, син гашыйк булгансың түгелме соң?

Көмеш. Кемнедер яратуыңны күзләрең әйтеп тора. Әйт, кем ул?

Җилдәр. Мин аны белмим.

Тамчы. Ничек була инде ул?

Җилдәр. Мин аны төшемдә күрдем. Ерактан килгән бер шүрәле егете иде.
Көмеш. Матурмы соң? Күзләре нинди? Тавышын ишеттеңме?

Җилдәр. Әллә тагын. Миңа матур булып күренде. 

Тамчы. Берәр нәрсә әйттеме соң?

Җилдәр. Көт мине, килермен, диде.

Кызлар (икесе бергә). Яратам, димәдеме?

Җилдәр. Юк, әйтмәде.

Көмеш (кискен карарга килеп). Күрсәң таныр идеңме?

Җилдәр. Таныр идем.

Көмеш. Алайса эзләп табабыз.

Тамчы. Чын-чын, хәзер урманда югалган энәне дә табып була, табарбыз. (Шул чакта, сөйләшә-сөйләшә, Алып һәм тагын ике шүрәле егете – Агылый белән Тагылый килеп керәләр.)

Агылый. Менә кайда икән болар?

Алып. Тамчы, сез кайда булдыгыз? Иртәдән бирле күзгә-башка чалынмадыгыз.

Тамчы. Менә, җиләк җыйдык.

Тагылый (Көмеш тырысына кулын сузып). Карале, нинди эреләр, авызга керәм-керәм дип торалар.

Көмеш (аның кулына суга). Үзең җыеп ашаган тәмлерәк була, диләр.

Тагылый. Кулны авырттырдың бит, җен кызы. (Кочакларга итенә. Көмеш тоттырмый.)

Агылый. Эләктеме, әрсез алабай. Болар Шүрәле корольлегенең иң усал кызлары булыр. Колагыңа киртләп куй.
Җилдәр. Саранланма, Көмеш. Ашасын. Мә, шүрәлекәй, авыз ит, урман җиләге ашасаң, минем кебек җитез булырсың. (Тагылыйга тырысын сузган була, тегесе үрелүгә, тырысын тартып ала. Кызлар көләләр.) Әзерне генә ашарга өйрәнми тор әле.
Тагылый. Җыен саран бездә инде. Үзегезгә булсын җиләгегез. Җиләк ашарга дип килмәдек, адашмадылар микән дип, эзләп килүебез иде. Әйдәгез, киттек, егетләр.

Алып. Сабыр ит. (Кызларга.) Бүген без бик мөһим эш турында сөйләшергә җыелабыз. Сез кайтыгыз, соңыннан барысын да сөйләрбез.

Агылый. Ә кичен чишмә буенда уен оештырабыз, килерсез бит?

Җилдәр. Киләбез, киләбез. 

Алып. Сез, егетләр, бара торыгыз, мин хәзер килеп җитәм. 

Тагылый. Ярый, озак торма. (Чыгалар. Кызларга ым кагып аңлаталар. Җилдәр белән Көмеш тә аларга ияреп чыгалар.) 
7 нче күренеш

 Алып (Тамчының кулыннан тотып). Тамчы, ничә көн күрешмәдек. Сагынуымны белсәң иде. Бүген җиләккә киткәнегезне белгәч аптырап калдым. Бу тирәдә җиләклек юк бит, кайдан җыйдыгыз?
Тамчы (Алыпка җиләк каптыра). Тәмлеме, мә, тагын берне кап. (Алып ләззәтләнеп җиләк ашый.)

Алып. Тәмле. Синең иреннәреңнең тәме төсле. (Кочакламакчы була. Тамчы читкә тайпыла. Шыксыз бу күренешне исе китеп карап тора, Алыпның хәйләсе барып чыкмагач, җебегән, дигән сыман кул селти.) 
Тамчы. Чү, ашыкма, әйтер сүзем бар. (Алыпка якын килеп, чәченнән сыйпый, бер-берсен кочаклаган хәлдә җирдә яткан агачка утыралар.) Тыңла. Бүген без Текә маңгай җиренә барып чыктык. Сатмыш исемле ялчысы безне тотып, хуҗасына илтте.
Алып. Һаман шул ялагай аяк астында урала икән.

Тамчы. Хуҗасы аңа безне озатырга әмер бирде. Әтиләргә штраф салырга кушты. Юлда барганда, без аны алдап качтык. (Куак төбендә яткан Шыксыз да тыңлый. Ишетергә теләп, төрле хәрәкәтләр ясый.)

Алып. Шул кирәк ялагай эткә. Шуннан ни булды?

Тамчы. Кайтышлый Убырлы әбигә кердек.
Алып. Ул исәнмени?

Тамчы. Әйе. Әле аның янына Пәри дә килде.

Алып. Кит аннан? Ул да бармыни дөньяда?

Тамчы. Картайганнар инде, шулай да ныклы күренәләр. Җиләкле аланны да алар күрсәтте.
Алып. Тагын нинди яңалыклар бар анда?

Тамчы. Су анасы үз күленнән киткән. Ул тирәләр күңелсез булып калган.
Алып. Бар да шул Текә маңгай аркасында. (Бу сүзләрне ишеткән Шыксыз йөгереп чыкмакчы була, тик туктап кала.) Нинди зур урман юкка чыгып бара, ә Текә маңгай баеганнан-байый. Шүрәлеләрне рәнҗетә.

Шыксыз (утырган урыныннан залга карап сөйли, тегеләр аны ишетми). Син дә бае, көчеңнән килсә. 

Тамчы. Пәри белән Убырлы әби дә риза түгел бу хәлдән. Алар безнең белән берләшеп, урманны саклап калырга телиләр. Шул көннәрдә бу якка килеп чыкмакчылар. 
Шыксыз (үз-үзенә). Менә хикмәт нәрсәдә икән.

Алып. Тамчы, бүген без дә нәкъ шул турыда сөйләшмәкче идек. Безне синең әтиең Туры мөгез чакырды. 
Тамчы. Җыеласыз, димәк.

Алып. Мин дә шунда булырга тиеш. Шүрәлеләр килгәндер инде. 

Тамчы. Алайса син шулар янына бар, Алып. Мин өйгә кайтыйм. 

Алып. Кичен чишмә буенда уен була, шунда очрашырбыз. Әйдә, Ак чишмәгә хәтле булса да озатам. 
Тамчы. Юк, озатма, Алып, минем өчен курыкма, үзем дә кайта алам. Син бар, ашык, ни булса да уйлап табыгыз. Коткарыгыз урманыбызны. 

Алып. Ярый, сөеклем, мин очтым. (Кочаклашып саубуллашалар. Алып чыга. Тамчы ялгыз. Моңланып җырлый. Шыксыз качып яткан урыныннан чыкмакчы була, тик икенче яктан аяк очларына гына басып килүче Көмеш белән Җилдәрне күреп туктап кала. Тамчы аларны күрми, җырлый.)

Тамчы (“Озата барма” җырын җырлый).
Озата барма, иркәм, озата барма,

Олы юл бит, бәлки, адашмам.
Синең серле зәңгәр күзләреңне

Башка күзләр белән алмашмам.

1 нче куплет җырлангач, Җилдәр белән Көмеш чыгалар.
Тамчы (сискәнеп китә). Ай, куркыттыгыз, кызлар. 

Җилдәр. Һай, Тамчы, өзәсең үзәгемне, кайдан килә сиңа мондый моң?

Тамчы. Урманыбызны уйлап моңлана идем.
Көмеш. Шулайдыр шул. Болар берни дә күрми дип уйлыйсыңдыр, әйеме? Җилдәр, кара әле моны, бездән яшерерлек уйлары да бар икән бит Тамчының. (Башта үпкәләгән сыман кыланып борылалар, аннары көлешә-көлешә, икесе ике яктан Тамчыны кочаклап алалар.)

Тамчы. Сездән берни дә яшермим мин. Үзем дә ышанып җитмәгәнгә күрә генә чишелеп китәсем килмәгән иде. Менә хәзер үзегез дә күрдегез. Яратам бугай мин Алыпны, кызлар.

Көмеш. Бугай дип торма инде, яратуың йөзеңә чыккан ич.

Җилдәр. Яраткан кешенең күңеле саф була. Кодрәтемнән килсә, мин барлык кешеләрне дә парлы-парлы итәр идем. (Хыялга бирелеп.) Күз алдына китерегез әле: җирдә мәхәббәт кенә хакимлек итә, ди. Бар кеше дә бәхетле. Бер-берсенә бары тик яхшылык кына телиләр, сөю сүзләре генә әйтәләр. Дөньяны наз күмгән. (Җырлый, куак төбендәге Шыксыз, үзе дә сизмәстән, Җилдәргә карап мөкиббән киткән.) 
Агыйделгә суга барсам,
Күрәм суның кондызын.

Ах, бәгырем, син бит минем

Чын мәхәббәт йолдызым.

Көмеш. Уян, хыялый. Андый дөнья турында ишеткәнем дә юк минем. Әнә бездән ерак түгел бер авыл бар. Анда кешеләр яши. Читтән генә күзәтеп торганым бар. Бер-берсенә кычкыралар, ямьсез сүзләр әйтәләр. Нинди ярату булсын анда. 
Җилдәр. Син гел начар якны гына күрәсең, Көмеш. Әзрәк хыялланырга өйрән. Дөньяң яктырып китәр.
Тамчы. Көмеш, син күргәннәре генә шундыйдыр әле. Кешеләр бит көчле, димәк, аларның яратулары да безнеке кебек кенә түгелдер. (Җилдәргә.) Хыялың матур синең, без дә син хыялланганча яши алырбыз микән?
Җилдәр. Яшәрбез, кызлар, яшәрбез. Без бу дөньяга бәхетле булыр өчен туган. 
Көмеш. Кичке уенга чыгарга да күп калмый торгандыр. Әйдәгез, хыялыйлар, кайтыйк инде. 

Тамчы. Әйдәгез. (Чыгалар. Алар китүгә Шыксыз да качып яткан урыныннан чыга.)

8 нче күренеш

Шыксыз. Их, менә кайда ул иң матур шүрәле кызлары. Ник мин монда тумадым икән? Көн саен кызлар күрер идем дә рәхәтләнеп сөйләшер идем. Бездә җүнләп сөйләшер кешесе дә юк бит. Тукта, иң матуры кайсы соң? Тамчымы, Көмешме, әллә Җилдәрме? Әйе, әйе, нәкъ үзе, Җилдәр. (Башын тотып, үкенеп ыңгырашкан авазлар чыгара. Ул арада Сатмыш килеп керә. Шыксыз аны абайламый, сөйләнүен дәвам итә.) Ник каршысына йөгереп чыкмадым икән? Их, җүләр баш, тавык мие эчкән нәрсә. Ә ничек матур җырлый ул. Тукта, нәрсә диде әле ул? Төшемдә күргән шүрәле егетен оныта алмыйм, дидеме? Нәкъ шулай. Әгәр Җилдәр төшендә мине күргән булса? 
Сатмыш. Сине төшендә күргән кеше егылып үләчәк бит. Нәрсә, тилебәрән орлыгы ашаган сыман үз-үзең белән сөйләшәсең? Әллә башыңа кызу суктымы, ник шыңшыйсың? Нинди төш турында сөйлисең? Көне буе йоклап яттыңмы әллә?

Шыксыз. Монда шүрәле кызлары булды. Алар шундый матурла-а-ар, ә җырлауларын күрсәң, үзең дә шаккатыр идең.
Сатмыш. Сиңа концерт куйдылармыни?

Шыксыз. Юк ла, алар мине күрмәделәр. Ярату турында сөйләштеләр.

Сатмыш. Шул гынамы? Бүтән берни дә ишетмәдеңме?

Шыксыз. Тамчы исемлесе Алып белән очрашты. 

Сатмыш. Тамчы, дисеңме? (Исенә төшереп.) Шул, шул үзе. Минем хуҗам алдында тезләнергә дә теләмәде ул. Нәфрәтеннән күзе ялт-йолт килеп тора. (Хыялланып утырган Шыксызга төртеп.) Сөйләшүләрен тыңладыңмы?

Шыксыз. Әтине яманладылар. Бүген, җыелышып, безгә каршы ниндидер тозак кормакчылар. 

Сатмыш. Баштан ук шулай, диләр аны. Ниндидер шүрәле кызлары турында сөйләп, баядан бирле миемне черетәсең. Әйдә, киттек.
Шыксыз. Кая?

Сатмыш. Туры мөгез шүрәлеләре янына. 
Шыксыз. Әллә соң мин монда гына калып торыйммы? 

Сатмыш. Нишләмәкче буласың берүзең? 

Шыксыз. Теге кызны, Җилдәрне, дим, тагын бер тапкыр булса да күрәсе иде бит.

Сатмыш. Күрсәтермен мин сиңа, шундый итеп җилдерермен, кызлар турында авыз да ачасың килмәс. 
Шыксыз. Нишләп син миңа баш буласың әле? Мин синең хуҗаңның улы, шуны онытма.

Сатмыш. Әтиең сиңа мине тыңларга куштымы, кушты. Мин ике сөйләп тормам. Синең хуҗаң хәзергә мин. 

Шыксыз (үз-үзенә). Монда хәтта кызлар да үз-үзләренә хуҗа. Ник мин буйсынырга тиеш, минем үз тормышым юкмыни? Юк, беркая да бармыйм.

Сатмыш (тупас итеп). Нәрсә терәлеп каттың? Әйдә, киттек. Курыкма, син берәүгә дә күренмәссең, читтә генә качып торырсың. (Шыксызны төрткәли-төрткәли алып чыга.)
2 нче пәрдә

1 нче күренеш
Алан. Шүрәлеләр җыелган. Туры мөгез, Алып, Агылый белән Тагылый, Кәкре борын, җыелыш алдыннан Пәри белән Убырлы, соңрак Су анасы да керә. Икенче баштан, сиздермичә, Сатмыш белән Шыксыз керәләр, агач артына посалар, аларны биредәгеләр күрми.

Туры мөгез. Барыгыз да мондамы?

Кәкре борын. Монда, монда.

Туры мөгез. Алайса Чишмә ягы шүрәлеләренең зур җыелышын ачык дип белдерәм. Көн тәртибендә бер генә мәсьәлә: урманыбызны, чишмәләребезне, табигатебезне саклап калу, кабат элекке хәленә кайтару.
Бар да. Дөрес, дөрес, әллә кайчан шулай кирәк иде.

Кәкре борын. Ай-һай, оланнар, элекке урманны кабат кайтару мөмкин булырмы икән? 
(Сүзе бүленә. Убырлы белән яланаяклы Пәри керәләр, картларча еш-еш сулыйлар. Яшь шүрәлеләр, шүрләп, икенче якка күчеп утыралар.)

Убырлы. Исәнмесез, оланнар. Соңга калдыкмы әллә дип котлар калмады. Көтмәгән идегезме?

Туры мөгез. Юк. Сез безнең янга килдегезме соң?

Убырлы. Әйе, Туры мөгез, сезнең янга килдек. Менә Пәри бабагызны да алып килдем әле. (Җирдә яткан агачка утыралар.)

Пәри. Кем кемне алып килгәндер бит әле, кортка. Мин булмасам, ул чыбык-чабык өемнәре аша тиз генә үтә алыр идең микән? Күлмәк итәгең эләгә дә кала, эләгә дә кала. Ул кадәр чүп-чар каян чыккандыр?

Убырлы. Үзең соң. Тегендә-монда аунап яткан агачларга ничә тапкыр абынып егылдың әле? Әнә, кәлүшең дә төшеп калды. (Битен җилләтә.) Ичмасам, сусынны басарлык чишмәләр дә очрамады. (Алып су китереп бирә. Икесе дә су эчәләр.) 
Пәри. Рәхмәт, улым. Мондый тәмле су эчмәгәнемә йөз ел булгандыр инде. 

Убырлы. Безнең чишмәләр күптән корып бетте инде.

Туры мөгез. Сез соң туры юлдан килмәдегезмени? 
Пәри. Сатмыш юньсезнең күзенә чалынмаска тырыштык.

Туры мөгез. Соңгы елларда бик күренеп тә йөрмәдегез. Нинди җилләр ташлады сезне бу якларга?
Убырлы. Синең урманны кайгыртып йөрүеңне ишеттек тә килдек әле менә. Безнең дә сезгә кушыласыбыз килә.

Пәри. Э-э, ярдәмебез тимәсме? (Яшьләр көлешәләр.)

Агылый. Сезнең үзегезгә ярдәм кирәк түгелме соң? (Көлә.)

Тагылый. Элегрәк үз турыннан да үткәрми торган Пәри бабайга без нигә кирәк микән?
Пәри. Болай да чабата хәтле авызыңны ерып тормасана. Картлар акылы артык булмый ул. (Башкалар көлешәләр.)

Туры мөгез. Агылый белән Тагылый, бераз әдәплерәк булыгыз әле. (Пәри белән Убырлы ягына борылып.) Тыңлыйм сезне, ни әйтмәкче буласыз?

Убырлы. Туры мөгез, безгә берләшергә кирәктер, мөгаен. Яман көчкә каршы көрәшергә телибез.
Кәкре борын. Бәй, сез үзегез дә гел яман эшләр генә эшли идегез түгелме соң?

Пәри. Дөнья булгач, анысы да булгандыр. Яшь чакта кайсыбыз гына фәрештә булган соң? Аның каравы минем ике ел инде беркемгә дә этлек эшләгәнем юк.

Убырлы. Пәри дөрес сөйли. Яхшы якка үзгәреп беттек инде без. Хәзер дөньяда яшәүнең кызыгы да калмады. Шаулап торган урманыбыз беткәч, бөтен рәхәтлек юкка чыкты. 
Туры мөгез. Ярый, безгә кушылуыгыз яхшы. Берләшеп яшәүдән берәүнең дә зыян күргәне юк әле. Калыгыз.

Убырлы белән Пәри. Рәхмәт сиңа, Туры мөгез.

(Ашыга-ашыга Су анасы керә.Элеккечә матур.)
Су анасы. Уф, көчкә килеп җиттем. Исәнмесез. 
Туры мөгез.Исәнме, Су анасы. Ничек килеп чыгасы иттең? Әллә барыгыз да сүз берләшкәнсез инде? Менә, әле генә Пәри белән Убырлы әби килеп керде. 

Су анасы (үпкәле тавыш белән Убырлыга). Гомер буе күрше булып яшәдек. Хәбәр итмичә дә киткәнсез.

Убырлы. Юк ла инде. Сине эзләтергә берәрсен җибәрмәкче идек, тик иң элек Туры мөгезне күрик, дидек.
Пәри. Зур эшләр алдында торабыз, Су анасы. Син безнең беләнме соң? 

Су анасы. Бәй, сезнең белән булмыйча. Урман-күлләрне элекке хәленә кайтарырга теләүче активистка мин.
Кәкре борын. Син читкә киткән идең түгелме соң?

Су анасы. Киткән идем. Монда яшәрлек рәт калмаганга күрә. 
Кәкре борын. Туган җир тарта шул. 
Су анасы (Туры мөгезгә назлы караш ташлап.) Урманыбызның элекке матурлыгын кайтара алырсың микән?

Туры мөгез (шаян тон белән). Кайтара алырбызмы, диген. Нишләп берүзең генә кайттың? Дусларың кайда? 
Су анасы. Мин үзем генә түгел. Иртәгә монда читтән кайтучы барлык су аналары да киләчәк, мин хәбәр иттем инде.

Пәри. Җитез дә инде үзең, кай арада өлгердең?

Су анасы. Өлгердем инде менә. 

Туры мөгез (шаяртып). Су анасы безнең белән бергә булганда, безгә кем каршы төшә алсын соң? Кая ул андый көч?
(Көтмәгәндә Сатмыш килеп керә. Шыксыз урынында кала. Бар да сискәнеп китәләр.)
Убырлы. Тәүбә, тәүбә. Көпә-көндез котымны алды юньсез.
Сатмыш. Бар ул сезгә каршы торучы көч. Ул – Текә маңгай.

Туры мөгез (тыныч тавыш белән). Урманны сакларга каршымыни? Илне таратып, бар байлыкны урлап бетерүе җитмәгәнмени? (Сикереп торып, усал тавыш белән.) Син нишләп йөрисең монда? Кем чакырды сине?
Сатмыш (югалыбрак калган тавыш белән). Сез аңа каршы заговор оештырасыз дип ишеттек. 

Кәкре борын. Сатмыш, яшь чагында да тиле-миле сүз сөйли идең, картаеп беткәч тә бала-чага акылы икән үзеңдә. 

Сатмыш. Нәрсә, Туры мөгез, син аның урынын алырга теләмисеңмени?

Бар да (гүләшеп алалар). Ни сөйли ул?

Туры мөгез (рәхәтләнеп көлә). Нигә кирәк миңа аның урыны? Мин болай да үз урынымда. 
Кәкре борын (урыныннан торып). Сатмыш, бар кайгың шулмыни синең? Мин тагын безгә ярдәм итәргә килгәнсең дип торам. (Көлә.) Их, егетләр, алтыдагы – алтмышка, диюләре дөрес икән. Урман бетеп бара, шүрәлеләргә яшәр урын калмый, ә син һаман Текә маңгайның табан астын ялыйсың?

Алып. Дөрес әйтәсең Кәкре борын бабай.
Бар да. Дөрес, дөрес. 
Су анасы. Яшь чагында әздән генә күлгә батып үлмәде. (Сатмыш янына барып.) Коткарасым калмаган икән син юньсезне.

Бар да. Дөрес, дөрес.

Агылый. Син аны коткаргансың, ә ул синең чишмә-күлләреңне корытты.

Сатмыш (ачуыннан нишләргә белмичә). Тик тор, молокосос.

Тагылый. Япма син безнең авызны. Бездә дә бар ул көч. (Җиңнәрен сызгана башлый.)

Туры мөгез. Туктагыз, егетләр. Әдәплерәк булыгыз. Сатмыш та бу якларда туып үскән шүрәле, Текә маңгай да.

Алып. Ничек соң ул үз иленә, үз табигатенә хыянәт итә алган?
Кәкре борын. Акча томалаган аның күзен. Аның өчен туган җир дә, ата-ана да юк. Акча колы ул.

Сатмыш. Алайса әйт. Бу дөньяда акчага табынмаган кем бар?
Туры мөгез. Без бар. (Башта олыларга, аннан соң яшьләргә күрсәтеп.) Менә шушы яшьләр бар.

Сатмыш. Көлдермәгез. 

Кәкре борын. Көл, көл, тик онытма: без бердәмлек белән көчле, шул яшәтә дә безне.

Сатмыш. Сезнең тормышыгызны әйтер идем инде. Өстегезгә урман авып тора. Өйләрегез иске. 
Агылый. Без – табигать балалары, аның бөтен почмагы да безнең өй. 
Тагылый. Безнең өебез – урман.
Убырлы. Урманны саклап калырга кирәк. Текә маңгай бу изге эшебезгә каршы төшә алмый.

Сатмыш. Ул сезнең хуҗагыз. Ни әйтсә, шуны эшләргә тиешсез.

Алып. Без барыбыз да бертигез хокуклы. Без аның коллары түгел. Урман да уртак байлыгыбыз. Аңа Текә маңгай хуҗа түгел. 
Туры мөгез. Сатмыш, Текә маңгайга кайтып әйт. Безгә аның урыны кирәк түгел. Без барыбер урманны саклап калачакбыз. 

Кәкре борын. Без аңа буйсынырга тиеш түгел. 

Сатмыш. Көч белән, усаллык белән башкаларны үз артыгыздан ияртмәкче буласызмы?

Туры мөгез. Юк, без тыныч кына үз эшебезне эшләячәкбез. Кем кемгә иярер, анысын вакыт күрсәтер. Сау бул, Сатмыш, безнең эшебез тыгыз. 
Сатмыш (ачулы). Хушыгыз. (Чыга.)
Туры мөгез. Эшкә керешик. 

2 нче күренеш
 Сатмыш һәм Текә маңгай. Шул ук юкә төбе.
Текә маңгай. Озакладың, Сатмыш. Атна буе нишләдең анда? Шыксыз кайда?
Сатмыш. Калды.

Текә маңгай. Кайда калды?

Сатмыш. Бер шүрәле кызы башын әйләндерде бугай аның.

Текә маңгай (рәхәтләнеп көлә). Шыксыз гашыйк булды диген, ә? Сөйләмә юкны. 

Сатмыш. Ничек кенә әле. Мин бу кыз белән танышмый торып, беркая да бармыйм, диде. Калды. 

Текә маңгай. Борынына ис кергән икән, бик шәп. Кызлар кулы тота башлагач, акылга утырмасмы бераз. Ярар, йөрер-йөрер дә кайтыр әле. Сөйлә, Чишмә буе шүрәлеләре ничек яшиләр анда?

Сатмыш. Алар урманны саклап калу уе белән җенләнгәннәр. Олысы да, кечесе дә шул турыда гына сөйли. 
Текә маңгай. Сайлауларга әзерләнәләрме?

Сатмыш. Юк, бездә аның кайгысы түгел, урманны коткарырга кирәк, диләр.

Текә маңгай. Туры мөгезне күрдеңме? 

Сатмыш. Күрдем. Һаман башбирмәс булып калган. Пәри дә, Убырлы белән Су анасы да аны яклап сөйлиләр.

Текә маңгай. Алары да башка бәла булдылар. Ну, Туры мөгез, гомер буе ашыма таракан булып төштең. Ничек котылырга соң синнән? 

Сатмыш. Ул синең кебек властька килергә теләми, ахры. Ул турыда сөйләүче дә юк анда.

Текә маңгай. Безнең якка авышырдайлар юкмы?

Сатмыш. Ю-у-ук, кая ул, бар да бердәм. Бер-берсен тыңлап, ярдәм итешеп яшиләр.

Текә маңгай. Тыштан гына шулай күренәдер. Ничек инде илдә түрә буласылары килмәсен, ди.
Сатмыш. Юк, хуҗам, уйламыйлар да. Элеккечә яшисебез килә, диләр. Мине Текә маңгайның урыны кызыксындырмый, диде Туры мөгез.
Текә маңгай. Дошманга ышанып бетәргә ярамый. Алдагысын вакыт күрсәтер. 
Сатмыш. Туры мөгез дә шулай ди.

Текә маңгай. Аптырыйм мин. Нинди заттан соң болар? Ичмасам, йөзгә бәреп, дошман син, дип әйтсәләр дә, тынычрак булыр идем. Болай ышанырга да, ышанмаска да белмим. Ярый, Сатмыш, болай эшлибез. Иртәгә Чишмәлеләр ягына барабыз. 

Сатмыш. Туган якларыңны күрәсең киләмени?

Текә маңгай. Ахмак. Мине Туры мөгез шүрәлеләренең эше кызыксындыра. Нишләп яталар микән? Үз күзләрем белән күрмичә тынычлана алмам. 
Сатмыш. Курыкмыйсыңмы?

Текә маңгай. Сиңа тимәделәр бит әле.
Сатмыш. Сатмыш алар өчен беркем түгел. Мин бит синең шестёркаң гына.

Текә маңгай. Ярый, телеңә салынма. Юлга әзерләник. (Чыгалар.)

3 нче күренеш
Баягы чишмә буе. Җилдәр керә, ауган агачка утыра. Агачлар арасыннан Шыксыз чыга.
Җилдәр (сикереп тора, йөгереп китмәкче була). Кем син?

Шыксыз (аның юлын бүлеп). Курыкма, Җилдәр. Мин сиңа тимим. Минем синең белән танышасым килә. Менә бер атна инде сине күзәтеп йөрим. Синең эзләреңне ятып исним. Зинһар, минем белән сөйләш.
Җилдәр. Син мине каян беләсең? Кем син?

Шыксыз. Мин – Текә маңгай улы Шыксыз, Сатмыш белән килдем. Бая сине күрдем дә кире кайтып китә алмадым. Җырыңны да тыңладым. Син бик матур җырлыйсың, Җилдәр.
Җилдәр. Синең атаң барлык урман-күлләрне юк итеп бара. Син дә шундыйдыр. Минем андыйлар белән танышасым килми.
Шыксыз. Юк. Тышкы кыяфәтем матур булмаса да, эчемдә начарлык юк минем. Урманнарның бетә баруы белән мин дә риза түгел. Бу якларның матурлыгын үз күзләрем белән күргәч, минем монда каласым килде. Атам эшләгән эшләрнең дөрес түгеллеген аңладым.
Җилдәр. Син моны мине ышандыру өчен генә сөйлисең бит.

Шыксыз. Алай уйлама, Җилдәр. Мин сезнекеләрнең җыелышын читтән генә тыңлап тордым. Үз җирләрен шулкадәр яраткан шүрәлеләрне күргәнем юк иде әле. Минем дә аларга иярәсем килде.
Җилдәр. Син шулай тиз генә үзгәрдем димәкче буласыңмы? Алма агачыннан ерак тәгәрәми түгелме соң?
Шыксыз. Мин сезнең якка тәгәрәргә телим. Шушы берничә көн эчендә мин күп нәрсәгә төшендем. Атам ясаган хаталарны төзәтергә кирәклегенә ышандым.
Җилдәр. Безнең янда калып нишләмәкче буласың?

Шыксыз. Сезнекеләргә булышырга телим. Монда бар да бер-берсен хөрмәт итә. Бар дөнья мәхәббәт назы, ярату хисе белән тулган. Бу – чып-чын мәхәббәт иле. 

Җилдәр. Мәхәббәт иле. Син шундый матур сүз уйлап тапкансың, Шыксыз. 

Шыксыз. Сез киләчәккә ышаныч белән карыйсыз. Миндә дә беренче тапкыр үз-үземә ышаныч уянды.
Җилдәр. Ярый, ышандыра башладың син мине. Әйт әле, нигә сине Шыксыз диләр?

Шыксыз. Бу минем кушаматым. Чын исемем минем – Бога. Гәүдәм бик зур булмаганга күрә, Бога шундый буламыни, шундый шыксыз бит бу, дигән берсе. Шуннан бирле мине Шыксыз дип йөртәләр. 
Җилдәр. Син бит бер дә шыксыз түгел.

Шыксыз. Миңа Шыксыз дисәң дә була. Мин шуңа күнектем инде.
Җилдәр. Мин сиңа чын исемең белән дәшәрмен, яме. 
Шыксыз. Мине әтием һәрвакыт кимсетә, бер эш тә кушмый иде. Барын да ялчылар эшли. Тора-бара мин шуңа күнектем. Миңа ялкау сүзе дә ябышып калды. Сезнең янда мин яңадан тугандай булдым. 
Җилдәр. Минем сиңа ярдәм итәсем килә, Бога.

Шыксыз (аның кулларыннан тотып). Мин сине беренче күрүдә үк үз иттем. Синең исемең дә бик матур, Җилдәр.
Җилдәр. Җитез дигәнне аңлата ул. (Аңа бик якын килеп.) Бога, бүген без кичке уен оештырабыз, барасыңмы?
Шыксыз. Чит итмәсләрме соң мине?

Җилдәр. Итмәсләр. Мин аларга үзем аңлатырмын. Әйдә, иң элек кызларны күрик, аннан туп-туры җыелышка. Киттекме?

Шыксыз. Ярый, мин риза. (Чыгалар.)
                                              4 нче күренеш
Текә маңгай белән Сатмыш әлеге чишмә буена килеп җитәләр. 

Текә маңгай (көч-хәл белән аягын сөйри). Бу кадәр интеккәнем юк иде әле. Кибеп үләм, ахры. Күпме килеп, бер чишмә дә очрамады бит. Кая киткән соң алар?

Сатмыш. Урманнар киселгәч, аларның чыгар юллары да томаланды. Чишмәләр кипте. Чишмә сулары беткәч, күлләр дә корыды. 

Текә маңгай. Тирә-якта чокыр-чакыр гына. Урманнар сирәгәйгән. Кәкре-бөкре куаклар гына торып калган.

Сатмыш. Барын да үзең саттың, хуҗам. Ә бу җирләрне таныйсыңмы? 

Текә маңгай. Әйе. Бу минем туган ягым. Карале, Сатмыш, монда урман да үз урынында. Әкәмәт, кошлар сайрый. Тыңла әле, Сатмыш, сандугач бит бу. Минем сандугач тавышын ишетмәгәнгә дә биш былтыр
Сатмыш. Туры мөгезнекеләр кистертмәде урманны. Саклап кына тоталар.
Текә маңгай. Монда һава да икенче. Буш җирләр бөтенләй юк. Агачлар шаулап үсеп утыра. Чишмә исәнме?

Сатмыш. Исән. Һаман челтерәп ага. Син хәл ала тор. Мин салкын су алып киләм. (Чыга.) 
Текә маңгай (җиләк күреп ала). Бәй, җиләк бит бу. (Үрмәләп йөреп, җиләк ашый, ул ашаганда Туры мөгез килеп керә.)

Туры мөгез. Туган җиргә баш иясеңме? Җиләк тәмлеме? Кайтмам, аяк та басмам, дип киткән идең. Ник кайттың?

Текә маңгай (торып баса). Минем ил башлыгы булуымны оныттыңмы әллә? Кайда телим, шунда йөрим. 

Туры мөгез (көлә). Кайда соң синең илең? Үзең яшәгән уч төбе хәтле урманны әйтәсеңме? Тиздән Сатмыш анысын да сатып җибәрер әле. Тирә-ягыңда урман бетте бит инде. Урманы булмаган шүрәле шүрәлемени ул. Син беркем дә түгел, Текә маңгай.
Текә маңгай. Сайлауда җиңсәм, мондагы җирләр дә минеке булачак.

Туры мөгез. Тот капчыгыңны. Сине кем сайласын? Без сайлауга барып та йөрмәячәкбез.

Текә маңгай. Ничек инде? 

Туры мөгез. Сайлау сезгә кирәк ул. Гади шүрәлегә аннан бернинди файда да юк. Властька менеп чүмәшәсез дә байлык бүлешә башлыйсыз. Бер-берегезне сайлашып тик ятыгыз шунда.

Текә маңгай. Ничек инде, властьсыз яшәмәкче буласызмы?

Туры мөгез. Власть бездән башка яши бит әле.
Текә маңгай. Син властька тел тидермә. Югыйсә...
Туры мөгез. Нишләтерсең? (Сатмыш керә.) 

Текә маңгай. Су алып килдеңме? (Су эчә.)
Сатмыш. Туры мөгез?
Туры мөгез. Ник катып калдың? Туган яклар тартып кайтардымы үзегезне?
Сатмыш. Без үтеп барышлый гына кердек. Хәзер китәбез.

Туры мөгез. Текә маңгай, дөресен әйт әле, син бәхетлеме?

Текә маңгай. Бәхетле. Байлыгым күп, баламның балаларына да җитәрлек. 

Туры мөгез. Димәк, синең өчен бәхет – ул байлык. Байлыгың бетеп, власть башыннан төртеп төшерсәләр, ярдәм итәр кешең бармы?

Сатмыш. Мин бар.

Туры мөгез. Кеше көлдермә, Сатмыш. Син бит аңа тәлинкә тотучы бер ялагай мәхлук кына.

Текә маңгай. Бизнес буенча дусларым ташламас әле.

Туры мөгез. Бизнеста дуслар булмый. Анда көндәшләр генә. Авыр чакта ярдәм итәрлек дусларың юк синең.  
Текә маңгай. Сиңа ярдәм сорап килмәм әле.

Туры мөгез. Ихтыярың. Миңа калса, безнең шүрәлеләр сине ярдәмнәреннән ташламаслар иде.

Текә маңгай. Сайлауда ярдәм итмибез, дидең бит.

Туры мөгез. Сайлау синең үзең өчен генә кирәк. Исән калган урманнарны сатып баю өчен. Без моңа риза түгел.

Текә маңгай. Потыгыз бер тиен. Ярдәм итүчеләр табылыр. Киттек, Сатмыш. Безнең барасы җиребез бар.

Туры мөгез. Калыгыз. Хәзер монда шүрәлеләр җыела. Рәхәтләнеп сөйләшерсез.

Сатмыш. Мужыт ашап-эчеп китәрбез. Ни дисәң дә якташлар бит.

Текә маңгай. Көтеп торалар ди сине монда. Әйдә, киттек. (Чыгалар.)

Туры мөгез. Текә маңгай һаман шул буш баш булып калган. Бөкрене кабер генә төзәтә, диләр шул. (Чыга.)
                                                         5 нче күренеш
Шүрәлеләр аланы. Җыелыш бетеп килә. 

Туры мөгез. Бар да аңлашылдымы? 
Бар да. Әйе, аңладык. Урманны торгызу өчен барын да эшләрбез.

Кәкре борын. Шулай да оланнар минем шигем бар. Урманны элекке хәленә үк китерә алырбыз микән? 
Алып. Ник алай дисең, Кәкре борын бабай? 
Кәкре борын. Сез яшьләр, белеп тә бетермисез булыр. Элекке заманнарда бу урманның бер башыннан икенче башына барып җитү өчен, атналар кирәк иде. Куе, караңгы урман серле дә, шомлы да иде. Шүрәлеләр, убыр-пәриләр өчен җирдәге оҗмах булды ул. Ул тирән күлләре, күл буендагы хәтфә болыннары... Берсеннән-берсе матур су аналары шул күлләрнең күрке булды. Шундый матурлыкны кире кайтару җиңел булыр микән, диюем?

Агылый. Бабай, без күп бит. (Пәри белән Убырлыга күрсәтеп. Ирония белән.) Ярдәмчеләребез дә җитәрлек.

Тагылый. Читкә киткәннәргә хәбәр итәрбез. (Кызлар, алар белән бергә Шыксыз да керә.) Кызларыбыз да читтә калмаслар.

Тамчы. Дөрес. Үз теләкләре белән безгә кушылучылар да булыр. Әнә, Җилдәр белән килгән егетне күрәсезме? Ул Текә маңгай улы Шыксыз. Безгә булышмакчы. (Шыксыз башын иеп басып тора.) 
Агылый. Шыксызлыгы күренеп тора анысы, ышанычлымы соң ул? Бүре баласын бүреккә салсаң да, үз урманына качар, ди.
Җилдәр. Шул телең булмаса, әллә кайчан карга күтәреп алып киткән булыр иде сине. 
Агылый. Кара, кара, яклап маташа. Әллә гашыйк та булдыңмы? 

Җилдәр. Әллә синнән сорарга идеме?

Тагылый. Агылый белеп сөйли. Ни өчен без аңа ышанырга тиеш әле?
Тамчы. Гомергә Агылый белән Тагылый булдыгыз инде. Берегез авызын ачса, икенчегез сүзен әйтте. Без ышанабыз икән, сез дә ышаныгыз.

Алып. Мин Тамчының сүзенә ышанам.
Туры мөгез. Калсын. Әтисенең туган җире бит. Җир тартып кайтаргандыр аны. Ышаныйк без бу егеткә.

Шыксыз. Рәхмәт сезгә, Туры мөгез.

Убырлы. Кара, кара, Пәри. Минем табагач шәп тәрбияләгән моны.

Пәри. Нинди культурный булып киткән.

Шыксыз. Теге тупаслыгым өчен сез мине гафу итегез, Пәри бабай.

Пәри. Бабай дигәч, мин риза, калсын.
Тамчы. Әти, безгә нинди эш кушасың?

Туры мөгез. Ир-егет шүрәлеләр урман чистарту, аннан соң утырту эшенә керешәбез. Ә сез чишмә-күлләрне чистартырсыз. Су анасы сезнең җитәкчегез булыр. Ул барын да белә. Таң атуга эшкә тотынабыз.

Су анасы. Кызлар, мин сезгә барлык күмелеп калган чишмәләрнең урынын күрсәтермен. 
Җилдәр. Чишмәләр ачылгач, елга-күлләр дә су белән тулыр. 
Көмеш. Урман дымга туеныр, болыннар чәчәккә күмелер.
Тамчы. Дөньябыз да матураер. Без тырышырбыз. 

Туры мөгез. Иртәгә иртүк торасы. Хәзер таралышсак та була.

Алып. Бүген без кичке уен оештырабыз. Теләгәннәр калыгыз. (Олыраклар кузгала. Су анасы кала.)
6 нчы күренеш
Кичке уен башлана. Кызлар Су анасы янында, егетләр бер читтә урын әзерлиләр, яткан бүрәнәләрне читкә алып куялар.
Су анасы. Сезнең янда калырга буладыр бит?
Тамчы. Кал, Су анасы. Син безгә комачауламыйсың.

Су анасы. Рәхмәт, Тамчы. Мин сезнең янда яшь чакларымны искә төшерермен. Без дә Су кызлары идек бит яшь чакта. Бездән куркып, ни генә сөйләмиләр иде, тик без яхшыларга тими идек. 

Көмеш. Сез яшь чакта ничек бии идегез соң? Безне дә өйрәт әле, Су анасы. (Су анасы талгын гына бии башлый, кызлар аңа кушылалар. Егетләр карап торалар, аннан кул чабалар.)
Алып. Шәп биисең, Су анасы.

Агылый. Кызлар да әйттерәләр генә.

Тагылый. Әйдәгез, бергәләшеп биик әле.

Көмеш. Әйдәгез, без әзер.

Тагылый. Беркөнне мин кешеләр тора торган авылга барып чыктым. Яшерен генә клуб тәрәзәсеннән карап тордым. Шундый кызык итеп боргаланалар. (Боргаланып күрсәтә.) Аларча биергә дә өйрәнеп кайттым әле.

Җилдәр. Без дә беләбез аларның ничек биюләрен, тик ни әйтергә теләүләре аңлашылмый. Шулай да кызык.

Агылый. Без кешеләрдән киммени? Биибез булгач биибез. (Хәзерге заман көенә бииләр. Су анасы читтән күзәтә. Шыксыз белән Җилдәр бергә бииләр. Биеп арыгач, кайсы кая барып утыралар.) 

Көмеш. Уф, көн буе җиләк җыеп та минем болай хәлдән тайганым юк иде.

Җилдәр. Аның каравы кызык. (Урынында тик тора алмыйча тыпырдап куя.)
Су анасы. Әллә нинди шайтан туе бит бу. Без яшь чакта кара-каршы җырлаша торган идек. 

Алып. Без дә беләбез ул уенны.

Тамчы. Әйдәгез, уйныйк соң. Су анасы, син дә бас. (Парлашып басалар. Су анасы белән бергә дүрт пар. Җилдәр каршысына Шыксыз баса.)
Тамчы. Үзем башлыйм. 

(“Эх, алмагачлары” көенә җырлый). 
Су буенда кыяк үлән,

Кыеп аласы иде.

Мәңге сагынмаслык итеп

Карап каласы иде.

(Кушымтада бар да кушылалар.)

Эх, алмагачлары, 

Сайрый сандугачлары. 

Сайрый-сайрый, сайрый-сайрый, 

Сагындыра башлады.

Алып (җырлап җавап бирә).

Мәк чәчәкләре коела, 
Былбыл кагынган саен;
Мәк чәчәкләренә карыйм, 

Сине сагынганган саен.

(Кушымтада бар да җырлый.)
Җилдәр (“Талы, талы” көенә дәвам итә).

Кулымдагы йөзегемнең

Исемнәре Мортаза.

Аяк атлауларың матур,

Тагын да чык уртага. 

Кушымта: Талы, талы,


Талы бөгелеп тора.


Тагы бер күрәсе килеп,


Үзәк өзелеп тора.

 (“Талы, талы”ның кушымтасында бар да бии-бии җырлыйлар. Җилдәр Шыксыз каршына килеп бии.)
Шыксыз (шул ук көйгә җырлый).
Уртада басып торасың, 

Әйләнмиме башларың?

Карлыгачка мисал икән 

Синең кара кашларың.

(Кушымтаны бергә җырлыйлар да соңгы куплетны бергәләшеп дәвам итәләр.) 
Тал әйләнә, тал әйләнә,
Талга ефәк бәйләнә.
Күргәнче сүзем күп була,

Күргәч телем бәйләнә.

(Кушымтада биеп әйләнәләр. Җилдәр белән Шыксыз сиздермичә генә чыгып китәләр.)
Көмеш (тирә-якка каранып). Безнең кунак егете белән Җилдәр кайда?

Агылый. Вәт, егетләр, кунагыбыз безне төп башына утыртты түгелме соң?

Тагылый. Көтүебез белән карап калдык бит. Борын төбеннән Җилдәрне эләктереп тайды.

Алып. Ник шаккатасыз? Җилдәргә моңарчы берәрегезнең җүнләп сүз кушканы булдымы соң?
Көмеш (төрттереп). Агылый белән Тагылыйгамы соң кызлар кадерен белү.

Тамчы. Егетләр, кайгырмагыз, иртәгә читкә киткән бик күп кызларыбыз кайта башлаячак. Аяк өсте йоклап йөрмәсәгез, үзегезгә тиңен табарсыз.

Су анасы. Мин Җилдәрнең күзләренә игътибар иттем. Шыксызга үз итеп, яратып карады ул җырлаганда.
Тамчы. Шыксыз да төшеп калганнардан түгел икән. Нинди матур итеп җырлады.

Көмеш. Таң ата бугай. Әйдәгез, кайтыйк инде.

Агылый. Тагын бераз уйныйк инде.

Алып. Дөрестән дә, иртүк эшкә чыгасыбыз бар, таралышыйк булмаса. Беренче эш көнен таң белән бергә каршылыйк, егетләр.
Су анасы (Агылый белән Тагылыйга). Егетләр, Көмеш белән мине чишмә башына кадәр озатырсыз бит?

Агылый (башын иеп). Баш өсте, Су анасы, озатырбыз. (Бар да чыгалар).
7 нче күренеш
Таң ата. Кояш чыгып килә. Алып Тамчыны озата килгән.

Тамчы. Кайтып җиттек, Алып.
Алып. Таң атып килә. Күр әле, кояш нурларыннан күк йөзе алсу төскә кергән.
Тамчы. Нинди сафлык, дөнья нинди матур, кошлар сайрый. 
Алып. Бу бик яхшы фал, Тамчы. Яңа таңыбыз, көнебез матур башлана.

Тамчы. Тормышыбыз да үзгәрер.

Алып. Тамчы, син ничек уйлыйсың? Безнең планнарыбыз барып чыгар микән?

Тамчы. Изге эшкә тотынабыз, Алып, табигатьне саклау эшенә. Без беркемгә дә начарлык теләмибез. Шулай булгач, бар да яхшы булыр.

Алып. Син янымда булганда, мин таулар күчерергә дә сәләтлемен, Тамчы.

Тамчы. Мин дә шулай, Алып. Әти дә сиңа ышана. Мондый шүрәле егете барында урман-сулар харап булмас, башкаларны ияртергә сәләтле, ди әтием.
Алып (Тамчыны иркәләп). Кызы белән басып торганны беләме соң әтиең? 
Тамчы. Белә. Ул күңеле белән безнең бергә булуыбызны тели.

Алып. Каян беләсең? Әйттемени?

Тамчы. Әйтмәсә дә сизәм. Ул безнең бәхетле булуыбызга ышана.

Алып (сөенеп). Тамчы, әтиең ризалыгын бирмәс, дип, күпме куркып йөрдем мин. Бәхетем минем. Урман эшен бетерүгә үк, әтиеңнең ризалыгын алып, без бергә яңа тормыш башларбыз, яме.
Тамчы. Мин риза, Алып. Шушы көнебез истәлеге итеп, без күп-күп имәннәр утыртырбыз. Тормышыбыз да имән кебек ныклы булыр, әйеме?
Алып. Әйе, сөеклем, ныклы булыр. (Җырлыйлар. “Имәннәр шаулый”, Г. Рамазанов сүзләре, Т. Шәрипов музыкасы.)
Тормыш кочагында икәү яшь чагында,
Бер-беребезне өзелеп сөйгәндә,

Алтын көз көнендә урман киңлегендә

Утырттык без яп-яшь имәннәр.

Алып. Яңа көн башлана, Тамчы. Әйдә, кайтып бераз ял итеп алыйк, алда безне зур эшләр көтә. 
Тамчы. Әйдә. (Чыгалар.)
8 нче күренеш
Чишмә буе. Көн уртасы. Кызуга әлсерәп, Шыксыз белән Җилдәр керәләр. Чишмәгә иелеп, озак кына су эчәләр. Эчеп туйгач, су сибешеп уйныйлар.
Шыксыз. Аһ, син шулаймы? Ну, тотсам, коендырам үзеңне. (Куа, Җилдәр тоттырмый.) Ярар, тимим, миннән булсын яхшылык.
Җилдәр (якын килеп). Арыдыңмы, Бога?

Шыксыз. Юк, валлаһи, арымадым. Беркайчан да болай эшләгәнем юк иде, тик арымадым. (Сидермәстән Җилдәрне тотып ала. Кочаклый.) Әллә син арыдыңмы? Әйдә, урманчылар янына күтәреп алып барам. (Күтәреп ала, битеннән үбә. Җилдәр тыпырчына.)
Җилдәр. Юк, юк, арымадым. Зинһар, төшер. (Шыксыз төшерә.) Карале, син нинди көчле икәнсең. Эшләгәндә дә карап тордым, җир җимертеп эшләдең.

Шыксыз. Агылый белән Тагылыйны күрсәң син. Менә алар эшләделәр, ичмасам.
Җилдәр. Алып белән син иң күп агач утыртучылар булдыгыз бүген. 

Шыксыз. Син мине мактама, Җилдәр. Миңа уңайсыз. Моңарчы яшәү ямен белмәгәнмен, күпме вакытны суга салганмын бит.

Җилдәр. Син хәзер яхшы эшлисең. Туры мөгез дә мактап торды. Убырлы әби сине өр-яңадан туганга чутлый.

Шыксыз. Миңа монда рәхәт. Күр әле, өч атна эчендә күпме урманны чистарттык. Тагын бер атнадан утыртып та бетерербез, дип уйлыйм.

Җилдәр. Син чын хуҗаларча сөйлисең. (Күңелсезләнеп.) Эшләп бетергәч, кайтып китәрсеңме?

Шыксыз. Җилдәр, мин беркая да китмим. Мин монда калам. Бу минем дә туган җирем. 
Җилдәр (сөенеп). Китмисеңме? Китмә минем ялгызымны калдырып. Беләсеңме, Бога? Сине бит мин төшемдә күргән идем. Менә шулай гади, көчле итеп.

Шыксыз (беренче кат ишеткән кебек кыланып). Чынлап әйтәсеңме?

Җилдәр. Чын-чын. Миңа шуннан соң әллә ни булды. Ярату шулай була микән әллә?

Шыксыз (бераз кыланыбрак). Яратып караган булмагач, кем белсен аны. (Җитдиләнеп.) Мин үзем дә сине күрми торсам, әллә нишләп бетәм. Тәнемдәге һәр җоным селкенә башлый.
Җилдәр (сөенеченнән сикергәли). Йөрәгең дә минеке кебек еш-еш тибәме?
Шыксыз. Син карлыгач төсле җитез бит, Җилдәр. Менә шулай очарсың да китәрсең, мин тагын ялгыз калырмын кебек.

Җилдәр. Юк, беркая да китмим мин. Мин туган урманымны бернәрсәгә дә алыштырмам. Мәхәббәт иленнән китәләр димени? 
Шыксыз. Әйе, җир тартадыр шул. Читкә киткән шүрәлеләрнең бары да кайткан. Сөенешеп эшләп йөриләр. Барысының телендә Туры мөгез. Рәхмәт укыйлар аңа. (Кинәт күңелсезләнеп кала.)
Җилдәр. Ни булды сиңа?.

Шыксыз. Минем атам да күрсен иде мондагы хәлләрне. Үзенең нинди хата эшләвен аңлар иде ул.

Җилдәр. Ярый, Бога, күңелсезләнмик әле. Кара, ял вакыты узып бара түгелме соң? Безне югалтканнардыр инде. 
Сөйләшкән, көлешкән тавышлар ишетелә. Алып, Тамчы, Көмеш, Туры мөгез, Кәкре борын һәм башкалар керә.
9 нчы күренеш
Алып. Менә кайда икән болар? Ну, эшләп тә күрсәттең соң бүген, Шыксыз. 

Тамчы. Моннан соң без аңа үз исеме белән Бога дип йөртербез. Син ризамы?
Җилдәр (аннан уздырып). Риза. Риза. (Бар да көлешәләр.)

Көмеш. Безгә бар да аңлашыла, Җилдәр.

Туры мөгез. Шәп егет булып чыктың син, Бога. Бездә каласыңмы?

Шыксыз. Рөхсәт итсәгез, калам.

Бар да. Рөхсәт, кал, кал. (Җилдәр сөенеченнән Шыксызны кочып ала.)

Туры мөгез. Ярый, оланнар. Ай буена бер ялсыз эшләдек. Урманыбыз күзгә күренеп үзгәрә. Имән урманы да, наратлык та шәп булачак. Тырышлыгыгыз өчен рәхмәт. 

Алып. Без сиңа рәхмәтлебез, ил агасы. Син – безнең горурлыгыбыз.

Туры мөгез. Мин намусым кушканны гына эшләдем, балалар. Ил картлары да эшләп йөргәндә, ни йөзең белән өйдә утырмак кирәк. Бүген мин Пәри белән Убырлы әбине кайтарып җибәрдем. Бик арыдылар, ял итсеннәр.
Тамчы. Син, әти, Су анасының ничек эшләвен күрсәң иде. Элекке чишмәләрнең урыннарын ничек хәтерлидер ул. Эзләп таба да эшкә куша. Безгә тын алырга да ирек бирмәде. 
Көмеш. Аның каравы күлләр чистарып, тирәнәеп киттеләр. Чишмә суларын гына көтеп ятканнар икән.

Туры мөгез. Үзе кайда соң әле Су анасы?
Тамчы. Бүген күлдән чыкмыйм, диде. Калды.

Агачлар арасыннан Текә маңгай белән Сатмыш килеп чыгалар. Бар да аптырашып калалар. Туры мөгез генә тыныч.
Текә маңгай. Хәерле көн. Менә, мин килдем, башымны иеп сезнең янга килдем. Син җиңдең, Туры мөгез. Бу юлы да син җиңдең. Шүрәлеләр синең арттан иярделәр... һәм дөрес эшләделәр. 

Туры мөгез. Мин берәү белән дә көрәшмәдем бит, урманыбызны саклап калу өчен генә тырыштым.

Текә маңгай. Сайлауда җиңелдем. Мин саткан урман хисабына баеган шүрәлеләр мине бар дип тә белмәделәр.
Кәкре борын. Синең бернәрсәң дә калмады, шуңа күрә үзең дә аларга кирәк түгелсең.  

Текә маңгай. Ә мин, җүләр, үземне ил хуҗасына санап йөрдем. Ялагайлардан шул сүзне ишетү өчен, күпме урманның башына җиттем. Мин бар нәрсәмне югалттым. 

Кәкре борын. Син кечкенәдән үк дан-дәрәҗә яраттың. Илеңне ташлап китүең дә шуның өчен булды.

Текә маңгай. Мине моның өчен хөкем итсәләр дә, бер сүзем юк. Чынлап уйласаң, мин хуҗа булмаганмын. Кемнәрнеңдер кулында уенчык кына булганмын икән. Урман да бетте, минем кирәгем дә калмады. Сәлам бирүче дә юк.
Туры мөгез. Синең моны кайчан да булса аңлаячагыңа мин ышана идем, Текә маңгай. Син хаталандың, тик моны төзәтергә соң түгел әле. Нишләргә уйлыйсың?
Текә маңгай. Мин бар җирне карый-карый килдем. Урманны танырлык түгел. Бар җирдә агачлар үсеп килә. Кошлар сайрый. Борынгы хәленә киләчәк урманыбыз. Чишмәләр челтерәве мине яшьлегемә кайтарды сыман. Һай, ялгыштым мин туган җиремнән китеп.

Шыксыз. Әти, кал син безнең янда. Бу синең дә туган җирең бит.

Текә маңгай. Хәзергә бу мөмкин түгел. Син, улым, шуны онытма: читтә йөреп, бәхет табып булмый икән. Бәхетне туган җирдән эзләргә кирәк. Күрәм, син моны аңлагансың. Туры мөгезгә таян, улым Бога.

Сатмыш. Әллә калабызмы соң? Туган як сагындырды бит, Текә маңгай.

Текә маңгай. Син кал, Сатмыш. Мин үзем бетергән урманнарны кабат үстерергә тиеш. Хатамны аңладым. Шуларны төзәтмичә торып, миңа монда урын юк. Туры мөгез, минем бер үтенечем бар.

Туры мөгез. Әйт, нәрсә телисең, Текә маңгай?

Текә маңгай. Син миңа шүрәлеләреңне ярдәмгә җибәрә аласыңмы?

Туры мөгез. Аларга мин хуҗа түгел бит. Алар бар да ирекле. Син үзләренә әйтеп кара, Текә маңгай.

Алып. Ник сорап торырга? Эшебез бетүгә, ярдәмгә килеп җитәрбез. Анда да безнең җир бит.

Бар да. Дөрес, дөрес, Алып. Барырбыз, ярдәм итәрбез.

Текә маңгай. Рәхмәт сезгә. Мине аңлавыгыз өчен рәхмәт. Мин тормышымны өр-яңадан башлаячакмын.
Кәкре борын. Син, олан, шуны аңла: безнең көчебез бердәмлектә. 
Текә маңгай. Туры мөгез, син мине гафу ит. Гомер буе синнән көнләшеп яшәдем. Илгә бер тиенлек файда китермәдем. Мин синең алда баш иям. (Тезләнә.)

Туры мөгез (аны торгызып). Тезләнмә, Текә маңгай, син ялгышыңны аңладың. Без сиңа ярдәм итәрбез. Без бер ил шүрәлеләре.

Текә маңгай. Рәхмәт сезгә. Хушыгыз. (Чыга.)
Бар да. Хуш, Текә маңгай.

Кәкре борын. Күрерсез, оланнар. Текә маңгай ялгышын төзәтер. Үзе утырган ботакка балта чабучылар ул гына түгел шул. Калганнарны да табигать үзе акылга утырта алырмы? 

Туры мөгез. Ышаныйк, Кәкре борын бабай. Табигатькә күсәк күтәргәннәрнең җиңә алганы юк әле. Мин ышанам: урманыбыз кабат элеккечә шаулап торыр, чишмәләребез челтерәр. Тормыш тагын да матураер.
 “Шүрәле” балетыннан музыка яңгырый.

Бетте.

